	Чиканас авылы тарихы

  Һәр төбәкнең үзенә генә хас йөзе, тарихи традицияләре бар. Безнең Чиканас төбәгенең төп горурлыгы- үзләренең акыл сәләте, хезмәт сөючәнлеге белән рухи һәм матди байлыклар тудырган кешеләре.Әйе, кешеләре. Чөнки аларның соклангыч эшчәнлеге нәтиҗәсендә генә искиткеч бай мирас тупланган.Чиканас

җире элек-электән милли мәдәният үзәге,икмәкле төбәк буларак шөһрәт казанган.Бүгенге көндә бабаларының изге гамәлләрен оныклары дәвам итә.Шуңа күрә зыялылык һәм тырыш хезмәт чыганагының саекмавына янәдән инанабыз, киләчәккә өмет белән карыйбыз.

  Чиканас авылының исеме Казан ханлыгы чорына караган Арча ягы авыллары исемлегендә күренми.Чиканас авылы 20 нче гасыр башларында 100 хуҗалыктан артыграк кына авыл булып ,якын- тирә   авыллардагы халыклар кебек,аның халыклары да аз җирлектән газап чиккәннәр.Авылда бер кечкенә генә җилһәм бер су тегермәне булган. 1924-25 нче елларда беренче совет мәктәбе ачыла.Беренче укытучы Гыйбадуллин Заһид була.

  Авылыбызның тарихи истәлеге булып мәчет сакланып калган.Мәчетнең хәзерге вакытта сакланган агач бинасы 1889 елда төзелгән.Таҗетдин Мостафин (1798-1845) 1834 нче елга кадәр имам булган.Аннан соң Фәйзерахман Ибраһимов (1845) имам булып ,1863 елның 22 нче февралендә расланган. 1900 нче елның 8 маенда аның улы Ширъяздан (туган елы-1876) икенче мулла булып сайланган.

  1930 нчы елда беренчеләрдән булып 16 хуҗалык колхозга керә.Колхозга “Субаш” исеме бирелә.Колхозның рәисе итеп 25 меңче рәвешендә Баку шәһәреннән килгән Биккинин сайлана.1935 нче елда сыер фермасы оеша.Хуҗалыктан 50 бозау җыеп алына. Шул ук елны амбар салына.1934 нче елда колхозга беренче машина (полуторка) кайта. Ибраһимов Ваһап беренче шофёр булып эшли.

  1932 нче елларда колхоз “Чиканас” колхозы дип йөртелә башлый.Бу елларда колхоз рәисе булып Масра авылы кешесе Котдус эшли.Аннан соң 1934-38 нче елларда Чиканас авылыннан Заһидуллин Кәлимулла рәис була.1933-35 нче елларда колхоз рәисе булып Миңнуллин Госман эшләгән.Ә инде иң авыр елларда , сугыш вакытында колхоз белән Иске Йорт авылыннан Нигъмәтуллин Шәйхел ,Чиканастан Вафин Хангәрәй, Кадыйров Гыйльми җитәкчелек иткәннәр.Бу елларда колхоз белән җитәкчелек итү бик зур тырышлык , сабырлык сораган. Ләкин бу фидакарь кешеләр Туган ил алдындагы бурычларын намус белән үтәгәннәр.

  1947-50 нче елларда “Чиканас” колхозын Лотфуллин Абдулла җитәкләгән.                    

Сугыштан соңгы хуҗалыкны аякка бастыру, алга җибәрү өчен үзеннән күп көч керткән ул.

  1953 елда колхозлар берләшкәч, аның рәисләре булып Субаш Атыдан Садыйков Әхми, Урта Пошалымнан Җамалиев Сәләхләр эшли.Аннан соңгы елларда колхоз белән Ильясов Әнвәр, Әхмәтҗанов Габделфәт җиткчелек итә.

 1974-84 нче елларда рәис булып Зиятдинов Илдус Сәлих улы эшли.Бу еллар зур күтәрелеш еллары була.Дуңгызчылыкка бик зур игътибар бирелә башлый.

    Безнең Чиканас кешеләре бик зур хезмәт уңышларына ирешәләр. Шундыйлардан Атказанган тракторчы Гыйлмиҗанов Абдуллаҗан ,шофёр- Бөек Ватан сугышы ветераны Камалиев Шәйхелислам, сыер савучы булып эшләгән Сәетова Минхәбирә,Фазылҗанова Мөнирә,комбайнчы Әхмәтов Гомәрне әйтеп үтәргә кирәк. Сәетова Минхәбирә эштәге уңышлары өчен “Кызыл байрак”, “Октябрь революциясе” орденнары белән бүләкләнә.Сираҗиев Рәшит озак еллар тракторчы булып эшләгән,”Хезмәт отличнигы” медале белән бүләкләнә.

  Авылыбыздан бик күп күренекле кешеләр чыккан.Шулардан озак еллар Өчиле мәктәбе директоры булып эшләгән һәм хәзерге урта мәктәп бинасын төзеткән Вафин  Билал Вафа улы, Өчиле урта мәктәбенең татар теле һәм әдәбияты укытучысы Татарстанның атказанган укытучысы Зыятов Фәрхәт Гани улы ,КХТИ да укытучы Фәсхетдинов Камил Фәсхетдин улы, техник фәннәр кандидаты Вафин Данил Билал улын ,Чиканас авылында туып үскән,шагыйрь Радик Мөхәммәтне әйтеп үтәргә кирәк.Иртә безнең арадан китсә дә аның шигырьләре мәңгелек.Шигъриятнең халкыбыз күңелен баетудагы әһәмиятен аңлап,   Радик Мөхәммәтнең хыялларын тормышка ашырып, аның 3  китабын бастырып чыгаруда   якташларыбыз- Арча муниципаль районы башлыгы Алмас Әмин улы Нәзиров эчкерсез матди ярдәм күрсәтте, Габдулла Тукай исемендәге Арча педагогия колледжы директоры Габдрахманов Наил Газиз улы бу эшне башлап йөрде, шигырьләрен туплап, меңләгән татар укучысы хозурына җиткерүгә үзеннән зур өлеш кертте.

Гыйльмиҗанов Габдуллаҗан

  Озак еллар механизатор булып эшли.1954 нче елны МТС бетереп ,1990 нчы башында аңа Атказанган колхозчы исеме бирелә.Аңарчы карточкасы Арчада Мактау тактасында тора.

  Бүләкләре:

  -1963 нче елда КПСС Арча партия комитеты һәм хезмәт ияләре депутатлары-

ның район Советы башкарма комитеты тарафыннан бүләкләнә” Трактордан югары җитештерүчән файдалануда ирешкән уңышлары өчен”;

  -1966 нчы елда Коммунистик хезмәт өчен көрәштә алган йөкләмәләрне уңышлы үтәгән өчен “Коммунистик хезмәт ударнигы” дигән мактаулы исем ;

  -1964 нче елда социалистик ярышта ирешкән уңышлары өчен Мактау 

китабына кертелгән;

  -1985 нче елда Диплом белән бүләкләнә;

 -1987 нче елда Хезмәт ветераны медале белән бүләкләнә;

-  1974 нче елның 6 нчы маенда аның хөрмәтенә Флаг күтәрелә-язгы чәчү

  вакытында көнлек норманы 145% итеп үтәгәне өчен;

  -1985 нче елның 11 нче октябрендә аңа “Раөонның иң яхшы тракторчысы “ дигән мактаулы исем бирелә,1985 нче ел соц. Ярыш нәтиҗәләре буенча иң югары күсәткечләргә ирешкәне өчен.

Вафин Билал Вафа улы

(1920-1984)

  Вафин Билал Вафа улы гади крестьян гаиләсендә туган. Үзенең тырышлыгы максатка омтылучанлыгы аркасында урта һәм югары белем ала. Югары Партия мәктәбен тәмамлый.

  Бөек Ватан сугышында катнаша.

  Партоешма секретаре, җирле үзидарә рәисе булып эшли.Лаеклы ялга чыкканчы Өчиле урта мәктәбендә директор булып эшли.Бердәм ,тату коллектив туплый.

Вафин Данил Билал улы.

  1952 нче елның 1 нче январендә Чиканас авылында укытучылар гаиләсендә туа.1967 нче елны Өчиле сигезьеллык мәктәбен ,1969 нчы елны Тукай-Кырлай урта мәктәбен тәмамлый.Шул ук елны КАИ га укырга керә.1975 нче елны институтны тәмамлый, аспирантурада укый. 1979 нчы кандидатлык диссертациясен яклый. 1981 нче елга кадәр КАИ да өлкән фәнни хезмәткәр булып эшли. 1981 нче елдан Түбән Кама химия- технология институтында эшли.Хәзерге вакытта физика-математика кафедрасы җитәкчесе. 60 тан артык фәнни һәм методик басма хезмәтләр авторы, ике фәнни һәм уйлап табу авторы.”Радиационный теплообмен в двигателях летательных аппаратов” дигән уку дәреслеге авторы. Аның җитәкчелегендә ике кандидатлык диссертациясе әзерләнгән. Фәнни – тикшеренү эшләренең фәнни җитәкчесе булып тора.Эшнең нәтиҗәләре промышленностьта гамәлгә кертелгәннәр.

  Түбән Камада яши. Гаиләле.Бер кыз,ул үстерә.Икесе дә югары белем алганнар.



